
Annotatsiya. Ushbu maqolada raqamli texnologiyalarning shaxsiy hayot daxlsizligi huquqiga 
nisbatan ta’siri nazariy tahlil qilingan. Raqamli texnologiyalarning rivojlanishi, jamiyat hayotida raqamli 
texnologiyalarning keng joriy qilinishi fuqarolarning shaxsiy hayoti daxlsizligini ta’minlash borasida ilmiy 
tadqiqotlar olib borishni taqozo etmoqda. Shu bois shaxsiy hayot daxlsizligi huquqining tushunchasini 
konseptual, ilmiy-metodologik jihatdan oʻrganish, tahlil etish lozim. Har bir shaxsning oʻz sifatlariga 
ma’naviy-axloqiy baho berishga boʻlgan huquqini uning shaxsiy huquqi sifatida baholasak, subyektiv 
xususiyatga ega hisoblanadi. Shu bois uning qadr-qimmati va obroʻ-e’tibori jamiyatdagi ijtimoiy fikr bilan 
mos kelishi yoki mos kelmasligi ham mumkin. Muallif, “shaxsiy hayot daxlsizligini buzuvchi holatlar”, 
“shaxsiy hayotiga aralashishdan himoyalanish” “shaxsga doir ma’lumotlarning xalqaro standartlari” 
“sha’ni va qadr-qimmatiga daxldor ma’lumotlarni ularning roziligisiz oshkor etmaslik” kabilarga 
toʻxtalib oʻtilgan. Maqolada xorijiy mamlakatlarning ilg‘or tajribasi hamda huquqshunos olimlarning 
shaxsiy hayot daxlsizligiga oid yondashuvlarini tahlil qilgan holda raqamlashtirish sharoitida shaxsiy 
hayot daxlsizligi huquqini va uni konstitutsiyaviy-huquqiy tartibga solishning oʻziga xos xususiyatlarini 
kompleks tahlil qilish, shaxsiy daxlsizlikka oid Oʻzbekiston qonunchiligini takomillashtirish boʻyicha 
takliflar taqdim etildi.

Kalit soʻzlar: shaxsiy hayot, shaxsiy hayot daxlsizligi, shaxsiy ma’lumotlar, shaxsiy hayotiga 
aralashishdan himoyalanish, shaxsiy maʼlumotlarning daxlsizligi, sha’ni va qadr-qimmatiga daxldor 
ma’lumotlarni ularning roziligisiz oshkor etmaslik. 

АНАЛИЗ СОВРЕМЕННЫХ ПОДХОДОВ К ОБЕСПЕЧЕНИЮ ПРАВА  
НА НЕПРИКОСНОВЕННОСТЬ ЧАСТНОЙ ЖИЗНИ

Мадиев Фахриддин Хошим угли,
старший преподаватель кафедры 

«Конституционное право» 
Ташкентского государственного юридического университета

Аннотация. В этой статье теоретически анализируется влияние цифровых технологий 
на право на неприкосновенность частной жизни. Развитие цифровых технологий, широкое 
внедрение цифровых технологий в жизнь общества требует проведения научных исследований по 
обеспечению неприкосновенности частной жизни граждан. Поэтому необходимо концептуально, 
научно-методологически изучить, проанализировать понятие права на неприкосновенность 
частной жизни. Право каждого человека на морально-нравственную оценку своих качеств имеет 
субъективный характер, если оценивать его как личное право. Таким образом, его ценность и 

репутация могут совпадать или не совпадать с общественным мнением. Автор затрагивает 
такие вопросы международных стандартов персональной информации, как нарушение 
неприкосновенности частной жизни, защита от вмешательства в личную жизнь, неразглашение 
информации, затрагивающей честь и достоинство, без согласия лица. В статье представлен 
комплексный анализ права на неприкосновенность частной жизни и особенностей его 
конституционно-правового регулирования в условиях цифровизации с учетом анализа передового 
зарубежного опыта и подходов ученых-правоведов к вопросам неприкосновенности частной 
жизни, представлены предложения по совершенствованию законодательства Узбекистана в 
области личной неприкосновенности.

Ключевые слова: частная жизнь, неприкосновенность частной жизни, персональные данные, 
защита от вмешательства в личную жизнь, неприкосновенность личных данных, неразглашение 
информации, затрагивающей честь и достоинство лица без его согласия.

ANALYSIS OF MODERN APPROACHES TO PROVIDING  
THE RIGHT TO PRIVACY

Madiev Fakhriddin Khoshim ugli, 
Tashkent State Law University,

Senior lecturer of the Department of Constitutional Law

Abstract. This article presents a theoretical analysis of the impact of digital technologies on the right 
to privacy. The development of digital technologies, the widespread introduction of digital technologies in 
the life of our society, and the need to carry out scientific research on ensuring the privacy of citizens living 
in our country. Therefore, it is necessary to study and analyze the concept of the right to privacy from a 
conceptual, scientific, and methodological point of view. If we consider the right of every person to make 
a moral and ethical evaluation of his qualities as his personal right, it is considered to have a subjective 
nature. Therefore, his dignity and reputation may or may not be compatible with social opinion in society. 
The author focused on “circumstances that violate privacy”, “protection from interference in personal 
life”, “international standards of personal information” and “not disclosing information about honor and 
dignity without their consent”. The article analyzes the advanced experience of foreign countries and the 
approaches of legal scholars to the privacy of personal life, provides a comprehensive analysis of the right 
to privacy in the context of digitization and the specific features of its constitutional and legal regulation, 
and presents proposals on improvements to the legislation of Uzbekistan on privacy.

Keywords: digitization, privacy, privacy, personal data, protection from interference in private life, 
privacy of personal data, non-disclosure of information related to honor and dignity without their consent.

Kirish 
Shaxsiy hayot tushunchasining murak­

kabligi va koʻp qirraliligiga qaramay, qonun 
chiqaruvchi va huquqni qoʻllovchi organlar 
shaxsiy daxlsizlik huquqini himoya qilish cho-
ralarini koʻrish uchun muayyan vositalar, me-
zonlar va tasniflarga muhtoj.

Raqamli texnologiyalar rivojlanishi sharoit-
ida shaxsiy hayot daxlsizligini ta’minlash qiyin-
lashib bormoqda. Bunga asosiy sabab raqamli 
texnologiyalar orqali turli koʻrinishlarda shax-
siy hayot daxlsizligi buzilayotganidir. 

Soʻnggi yillarda shaxsiy hayot daxlsizligi 
huquqining rivojlanishi huquqiy tadqiqotlar 
obyektiga aylanib bormoqda. Shu bois “shax-
siy hayot” , “shaxsiy” va “oilaviy” sirlarning 
daxlsizligi masalalariga qaratilgan qonun 
hujjatlariga zarurat oshib borayotganini ta’­
kidlashimiz lozim [1].

Har bir shaxsning oʻz sifatlariga ma’naviy-
axloqiy baho berishga boʻlgan huquqini uning 
shaxsiy huquqi sifatida baholasak, subyektiv 
xususiyatga ega hisoblanadi. Shu bois uning 
qadr-qimmati va obroʻ-e’tibori jamiyatdagi 

ijtimoiy fikr bilan mos kelishi ham, mos kel-
masligi ham mumkin. Ammo shaxsning qa-
dr-qimmati shaxsning oʻzini oʻzi baholash me-
zoni va jamiyatning unga bergan bahosi bilan 
oʻzaro bog‘langan mezonlar hisoblanadi.

Tadqiqotimiz davomida shaxsiy hayot daxl
sizligini buzish bilan bog‘liq 2020–2022-yil-
lar oralig‘ida kuzatilgan jinoyat va huquq­
buzarliklar tahlil qilindi. Xususan, jinsiy 
zoʻravonlikka uchragan shaxsning shaxsiy 
ma’lumotlari ijtimoiy tarmoqlarga tarqat-
ilishi [2], shifokorlar tomonidan Covid-19 
kasalligiga chalingan dastlabki fuqaroning 
ma’lumotlari ommaviy axborot vositalarida 
e’lon qilinishi [3], davlat tashkilotlari tomoni-
dan shaxsga doir ma’lumotlarning tijorat 
maqsadlarida sotilishi [4], fuqarolarning tu-
rar joyidan ularning shaxsiy suratlari olini-
shi, ijtimoiy tarmoqlar orqali shaxsiy (intim) 
suratlarni tarqatish [5], X-ray qurilmalari 
orqali shaxsni kuzatish, tijorat tashkilotlari 
tomonidan isteʼmolchilar haqidagi ma’lumot­
larni yig‘ish [6], moliyaviy firibgarlik uchun 
shaxsiy ma’lumotlarni yig‘ish kabi holatlar 
uchramoqda [7],

Material va metodlar
Mazkur masalani tadqiq etishni uch tur-

dagi asoslar bilan amalga oshirish maqsad-
ga muvofiq hisoblanadi. Birinchidan, Milliy 
huquqshunos olimlarning bu boradagi il
miy qarashlari hamda yondashuvlarni tahlil 
etish, ikkinchidan, xorijiy mutaxassislarning 
fikr-mulohazalarini talqin etish, uchinchidan, 
ilg‘or xorijiy tajribani qiyosiy-huquqiy tadqiq 
etish orqali muayyan taklif va tavsiyalar ish-
lab chiqish vazifasi belgilab olindi.

Yuqorida sanab oʻtilgan masalalarga javob 
topish maqsadida mazkur tadqiqot ishida tar-
ixiy, tizimli-tuzilmaviy, qiyosiy-huquqiy, man-
tiqiy, ilmiy manbalarni kompleks tadqiq etish, 
statistik ma’lumotlar tahlili kabi usullardan 
foydalanildi.

Tadqiqot natijalari
Oʻzbekiston Respublikasi Ichki ishlar va-

zirligi tomonidan taqdim etilgan statistik 
ma’lumotlarga koʻra, shaxsiy hayot daxlsizli-

giga bog‘liq 2020-yilda 20 ta, 2021-yilda 25 ta 
va 2022-yilning 10 oyi davomida 13 ta jinoyat 
ishi qoʻzg‘atilgan.

Bu borada sodir etilgan ma’muriy huquqbu-
zarliklarga e’tiborimizni qaratadigan boʻlsak, 
IIV statistik ma’lumotlariga koʻra, shaxsiy 
hayot daxlsizligi bilan bog‘liq huquqbuzarlik 
uchun 2020-yilda 197 ta, 2021-yilda 347 ta va 
2022-yilning 10 oyi davomida 369 ta bayon-
noma rasmiylashtirilgan [8]. 

Yuqoridagi tahlillarga e’tibor beradigan 
boʻlsak, shaxsiy hayot daxlsizligini buzish bi-
lan bog‘liq huquqbuzarliklar soni ortib bor-
moqda. Demak, muayyan harakatlar shax-
siy hayot huquqini buzayotganini qanday 
aniqlash mumkin? Yoki shaxsiy hayot daxlsi-
zligi huquqining himoya qilinishini ta’minlash 
uchun bunday harakatlarni qonun qanday 
tartibga solishi kerak kabi savollar tug‘ilishi 
tabiiy.

Vazirlar Mahkamasining 2022-yil 5-ok-
tabrdagi “Shaxsga doir ma’lumotlarga ishlov 
berish sohasidagi ayrim normativ-huquqiy 
hujjatlarni tasdiqlash toʻg‘risida”gi 570-son 
qarori bilan tasdiqlagan “Shaxsga doir ma’lu-
motlarga ishlov berishda ularning himoya 
qilinganlik darajasini belgilash toʻg‘risida”gi 
nizomning 7-bandi 1-xatboshisida “Shaxsga 
doir ma’lumotlarning xavfsizligiga tahdidlar 
deganda ma’lumotlar bazasiga ruxsatsiz, shu 
jumladan, tasodifiy kirish natijasida shaxs-
ga doir ma’lumotlarni oʻzgartirish, toʻldirish, 
ulardan foydalanish, ularni berish, tarqatish, 
uzatish, egasizlantirish, yoʻq qilish, nusxalash, 
shuningdek, boshqa noqonuniy harakatlarga 
olib kelishi mumkin boʻlgan shart-sharoit-
lar va omillar yig‘indisi” tushunilishi nazarda 
tutilgan. 

Ba’zi zamonaviy olimlar shaxsiy daxlsiz-
lik huquqi buzilishini tasniflashni taklif qili­
shadi. Boshqacha qilib aytadigan boʻlsak, 
umumiy tushunchasiga olib kelmagan uning 
tarkibiy elementlariga ajratish oʻrniga ular 
muammolarni keltirib chiqaradigan bir qator 
“zararli” harakatlarni aniqlash zarur deb hi
soblaydilar. 

Jeyms Rulning ta’kidlashicha, texnologi-
yani ayblash mavjud muammolarni hal qilish-
ning notoʻg‘ri yoʻlidir [9]. I. Stepanovichning 
qayd etishicha, texnologiyaning ma’naviy 
jihatdan notoʻg‘ri maqsadlarda qoʻllanishi, 
shaxsiy hayot daxlsizligini buzadi. Shu bois 
ham raqamli texnologiyalarning shaxsni na
zorat qiluvchi rolini kamaytirish lozim [10].

Shaxsiy hayot daxlsizligini ta’minlashda vu-
judga keladigan muammolarni tadqiq qilgan U. 
Prosser shaxsiy hayot daxlsizligini buzishi mum-
kin boʻlgan holatlarni toʻrt turga ajratadi [11]:

1) shaxsiy hayotga aralashish;
2) shaxsni obroʻsizlantiradigan shaxsiy 

ma’lumotlarni ommaga oshkor qilish;
3) shaxs haqida yolg‘on ma’lumotlar tarqatish;
4) turli maqsadlarda shaxsga doir ma’lu-

motlarni oshkor qilish.

Bizning fikrimizcha, shaxsiy hayot daxlsi-
zligi huquqining buzilishi bilan bog‘liq mua-
mmolarni guruhlarga ajratib, ularning har 
birini alohida tasniflash lozim. Chunki shaxsiy 
hayot daxlsizligi huquqini himoya qilish bilan 
bog‘liq masalalarni tartibga solishga qaratil-
gan qonun hujjatlarini tizimlashtirishga yor-
dam beradi.

Daniel Solovening fikricha, shaxsiy hayot 
daxlsizligi huquqini buzadigan xatti-harakat-
lar toʻrt guruhdan iborat [12]:

1) ma’lumot toʻplash (information 
collection);

2) axborotni qayta ishlash ( information 
processing);

3) axborotni tarqatish (information 
dissemination);

4) tajovuz (invasion).

Har bir guruh shaxsiy daxlsizlik huquqi-
ni amalga oshirishda muammolarni keltirib 
chiqarishi mumkin boʻlgan bir qancha faoliyat 
turlarini oʻz ichiga oladi [12].

Shaxsiy daxlsizlikka taʼsir etuvchi omil­
larning birinchi guruhi ma’lumot toʻplash-
dir. Kuzatuv – shaxslarning harakatlari-
ni raqamli texnologiyalar orqali tasvirga 
olish, tinglash yoki yozib olishdir. Soʻrov 
turli anketalar orqali amalga oshiriladi. 
Masalan, diniy yoki siyosiy qarashlarga 
oid savollar shaxsning shaxsiy daxlsizligi 

Ma‘lumot 
to‘plash

TajovuzMaʼlumotni 
qayta ishlash

Maʼlumotni 
tarqatish 

Kuzatuv Noqonuniy 
kirish

Aggregatsiya Oshkor qilish

Identifikatsiya Ma’lumotni berish

Ikkimlamchi 
foydalanish

Maʼlumotlar 
olish mavjudligi 

Xafsizlik 
qoidalariga amal 

qilmaslik

Notoʻgʻri 
maʼlumot

soʻrovnoma Qaror qabul 
qilish jarayoniga 

aralashuv

huquqining buzilishi sifatida baholanishi 
mumkin [13].

Ikkinchi guruh axborotni qanday saqlash, 
qayta ishlash va ishlatish bilan bog‘liq maʼno-
da “axborotni qayta ishlash” deb ataladi. Ag-
gregatsiya – inson haqidagi turli xil ma’lu-
motlar kombinatsiyasini oʻz ichiga oladi.  
Identifikatsiya – shaxsni tanib olishga qaratil-
gan ma’lumotlarni toʻplash. Xavfsizlik qoida-
lariga rioya qilmaslik – saqlangan ma’lumo-
tlarni sizib chiqishdan va notoʻg‘ri kirishdan 
himoya qilishda beparvolik. Ikkilamchi foyda-

lanish – bir maqsadda toʻplangan ma’lumot-
lardan ma’lumotlar subyektining roziligisiz 
boshqa maqsadlarda foydalanish. 

Uchinchi guruh axborot tarqatishni oʻz ichi-
ga oladi. Ma’lumotlarni berish – shaxs haqidagi 
ma’lumotlarni maxfiy saqlash va’dasining bu-
zilishi. Oshkor qilish – jamiyatda insonlarning 
unga boʻlgan munosabati oʻzgarishiga ta’sir 
qilishi mumkin boʻlgan ma’lumotlarni oshkor 
etishni oʻz ichiga oladi. Ma’lumotlar olishning 
mavjudligi – shaxs toʻg‘risidagi ma’lumot­
larning uchinchi shaxslar uchun mavjudligi. 
Notoʻg‘ri ma’lumot – shaxslar haqida yolg‘on 
yoki chalg‘ituvchi ma’lumotlarni tarqatishdan 
iborat. 

Toʻrtinchi guruh harakatlari insonning 
shaxsiy hayotiga aralashishni oʻz ichiga oladi. 
Noqonuniy kirish, boshqa guruhlardan farqli 
oʻlaroq, shaxsiy ma’lumotlarni qoʻlga kiritish 
emas, shaxsning osoyishtaligi yoki shaxsiy 
hayotini buzadigan shaxsiy makonga (turar 
joyga) bostirib kirish harakatlari tushuniladi. 
Qarorlarni qabul qilish jarayoniga aralashuv 
– ma’lumotlar subyektining shaxsiy ishlariga 
aralashuv uning xohishiga qarshi boʻlgan.

Birlashgan Millatlar Tashkilotining Inson 
huquqlari boʻyicha qoʻmitasi inson huquqlari 
boʻyicha xalqaro hujjatlarni talqin qilish yu-
zasidan rasmiy izohlar berish vakolatiga ega 
organdir. Shaxsiy hayot daxlsizligi huquqini 
mazmunan tushunish uchun BMTning Inson 
huquqlari boʻyicha qoʻmitasining Fuqaroviy 
va siyosiy huquqlar toʻg‘risidagi xalqaro pakt-
ning 17-moddasida bergan izohini tahlil qilish 
maqsadga muvofiq:

1. Mutlaq boʻlmagan himoya holati. Shaxsiy 
hayot daxlsizligi huquqining himoyasi mutlaq 
emas. Xususan, shaxsiy hayotga har qanday 
aralashishga qonunga muvofiq yoʻl qoʻyilishi 
mumkin.

2. Davlatning majburiyatlari. Davlat shax-
siy hayot daxlsizligi huquqini himoya qilish 
uchun faol choralar koʻrishi lozim. Davlat 
organlari, jismoniy yoki yuridik shaxslar to-
monidan sodir etilishidan qat’i nazar, shaxsiy 
hayotga har qanday aralashuvni taqiqlashi 

va buning uchun qonun hujjatlarida tegishli 
javobgarlikni belgilashi lozim.

3. Noqonuniy aralashuvdan himoya qilish. 
Davlat tomonidan shaxsiy hayotga aralashuv 
faqat qonun asosida amalga oshirilishi mum-
kin, bu esa, oʻz navbatida, pakt qoidalari, maq­
sad va vazifalariga mos kelishi kerak. Qonun-
da shaxsiy hayotga aralashuvga yoʻl qoʻyilishi 
mumkin boʻlgan aniq holatlar batafsil koʻrsat-
ilishi lozim.

 4. Uy-joy daxlsizligi tushunchasi. Inson 
yashaydigan yoki oʻzining odatiy faoliyat (bi-
znes) yuritadigan joyi tushuniladi. Turar joyni 
tintuv qilish zaruriy dalillarni izlash bilan 
cheklanishi mumkin. Lekin bu xatti-harakat-
lar turar joyda yashovchi boshqa shaxslarning 
huquqlarini buzmagan holda amalga oshirili-
shi lozim.

5. Vakolatli organ vakolatlari. Davlat shax-
siy hayot daxlsizligi huquqini ta’minlashda 
mustasno holatlar belgilangan boʻlib, qonuniy 
ruxsat etilgan aralashuvga vakolatli boʻlgan 
organlar aniq belgilanishi lozim. Shuningdek, 
vakolatli organlar tomonidan huquqqa ara
lashuvning qonuniyligi ustidan nazorat qiluv
chi organning mavjudligini tushunish lozim. 
Manfaatdor shaxslarga ularning shaxsiy hayot 
daxlsizligi huquqi buzilganda, qaysi organlar-
ga murojaat qilishlari mumkinligi va murojaat 
qilish tartibi haqida aniq tushuncha boʻlishi 
zarur.

6. Shikoyatlarni samarali tekshirish mexa
nizmi. Davlat shaxsiy hayotga oʻzboshimchalik 
bilan yoki noqonuniy aralashuvlar toʻg‘risida-
gi shikoyatlarni masʼul organlar tomonidan 
koʻrib chiqish va buzilgan huquqni tiklash 
mexanizmini yaratish orqali samarali himoya 
tizimini joriy etadi.

7. Xat va yozishmalarning daxlsizligi va 
maxfiyligi. 17-modda yozishmalar daxlsizligi 
va maxfiyligi de-yure va de-fakto kafolatlan-
ishini talab qiladi. Xat-xabarlar ushlanmasdan, 
ochilmagan yoki u yoki bu tarzda oʻqilmagan 
holda adresatga yetib borishi kerak. Elek-
tron yoki boshqa kuzatuv, telefon, telegraf va 
boshqa aloqalarni tinglash, telefon suhbatlari

ni tinglash va yozib olish taqiqlanishi kerak. 
Ushbu huquqning cheklanishi faqat qonunda 
nazarda tutilgan holatda muayyan organ to-
monidan amalga oshirilishi kerak.

8. Shaxsiy daxlsizlik huquqi. Shaxsning jis-
moniy daxlsizligini ta’minlashda davlat tintuv 
qilinayotgan shaxsning qadr-qimmatini kam-
sitmaydigan tarzda oʻtkazilishini ta’minlash 
uchun samarali choralar koʻrishi shart. Bun-
da shaxsiy tintuvni yoki tibbiy tekshiruvni 
amalga oshirayotgan tibbiyot xodimi koʻzdan 
kechirilayotgan shaxs bilan bir jinsda shaxs 
boʻlishi kerak.

9. Shaxsiy hayot haqida ma’lumot. Davlat 
har qanday shaxsning shaxsiy hayotiga ta-
alluqli ma’lumotlarni olish, qayta ishlash va 
undan foydalanish vakolatiga ega boʻlmagan 
shaxslar qoʻliga tushmasligi va ushbu ma’lu-
motlardan manfur maqsadlarda foydalanil-
masligini ta’minlash uchun samarali choralar 
koʻrishi kerak. 

10. Shaxsga doir ma’lumotlarni tuzatish 
huquqi. Har bir shaxs, agar rasmiy hujjatlarda 
notoʻg‘ri shaxsiy ma’lumotlar mavjud boʻlsa 
yoki noqonuniy toʻplangan yoki qayta ishlan-
gan boʻlsa, ma’lumotlarni tuzatish yoki oʻchi­
rishni talab qilish huquqiga ega [14].

Shaxsiy hayot daxlsizligini ta’minlash BMT 
Inson huquqlari boʻyicha qoʻmitasining Fuqa-
roviy va siyosiy huquqlar toʻg‘risidagi xalqaro 
paktning 17-moddasida bergan izohiga bino-
an ushbu majburiyatlarni shaxsiy daxlsizlik 
huquqini himoya qilishning minimal xalqaro 
standartlari sifatida tavsiflash mumkin. 

2015-yil iyul oyida ushbu rezolyutsiyadan 
soʻng BMT Inson huquqlari kengashi shaxsiy 
daxlsizlik huquqi boʻyicha maxsus maʼruza­
chini tayinladi.

2018-yilda BMT Inson huquqlari boʻyicha 
Oliy komissari BMT Inson huquqlari boʻyicha 
kengashiga 2018-yil avgust oyida boʻlib oʻtgan 
39-sessiyada raqamli asrda shaxsiy daxlsizlik 
huquqiga bag‘ishlangan hisobotini taqdim 
etdi.

BMT Oliy komissarining 2018-yilgi hiso-
botida shaxsiy daxlsizlik huquqini himoya 

qilish kontekstida shaxsiy ma’lumotlarni tar-
tibga solish boʻyicha eng batafsil tavsiyalar 
mavjud. Tavsiyalar aʼzo davlatlarga ham, tijo-
rat kompaniyalariga ham tegishli. Quyidagilar 
tahlilini amalga oshirsak:

a) shaxsiy hayot daxlsizligi huquqini sa-
marali himoya qilish uchun xalqaro inson 
huquqlari standartlariga mos keladigan sa-
marali, mustahkam va keng qamrovli shaxsiy 
hayot daxlsizligi huquqini himoya qiluvchi 
qonunchilikni yaratish; 

b) davlat maʼlumotlarni koʻp talab qiluvchi 
tizimlar, shu jumladan, biometrik maʼlumot­
larni toʻplash va saqlash bilan bogʻliq ma’lu-
motlar bazalarini qonuniy maqsadga erishish 
uchun zarur va mutanosib ekanligini koʻrsata 
olsagina joriy etilishini taʼminlash;

d) shaxsiy maʼlumotlarga noqonuniy ish-
lov berilganligi, maʼlumotlarning maxfiyli­
gini taʼminlash amaliyotini nazorat qilish, 
huquqbuzarliklarni tekshirish, shaxsning shi-
koyatlarini qabul qilish hamda jarimalar va 
boshqa samarali jazo choralarini qoʻllash va-
kolatiga ega mustaqil organlarni tashkil etish;

e) tegishli qonunchilik va boshqa vositalar 
orqali shaxsiy hayot daxlsizligi huquqining 
har qanday cheklanishi, shu jumladan, alo-
qalarni kuzatish va maʼlumotlar almashish 
inson huquqlari xalqaro standartlariga, shu 
jumladan, fuqaroligi yoki joylashgan joyidan 
qatʼi nazar, qonuniylik, zarurat va mutanosib-
lik tamoyillariga muvofiqligini taʼminlash. 
Bunda raqamli texnologiyalar orqali kuzatuv 
shaxsning jinoiy xatti-harakatlarni sodir et-
ganligi yoki sodir etayotganligi, shuningdek, 
shaxsning davlat xavfsizligiga muayyan tahdi-
di bilan bog‘liq harakatlarni amalga oshirayot-
ganligi toʻg‘risida gumonning asoslari mavjud 
boʻlishi lozim;

f) shaxsiy hayot daxlsizligi huquqi buzil-
gan shaxslarga huquqlarini tiklashning trans-
chegaraviy mexanizmlarini yaratish.

Soʻnggi 30 yillikda shaxsiy ma’lumotlarni 
qayta ishlash bilan bog‘liq masalalarga qa-
ratilgan qonun davlatlar miqyosida ham keng 
oʻsishining guvohi boʻlmoqdamiz. Axborot 

texnologiyalari rivojlanishi bilan xorijiy dav-
latlarda shaxsga doir ma’lumotlarni himoya 
qilishga boʻlgan talab ham oshib bormoqda. 

Ma’lumotlarni himoya qilishga qaratilgan 
dastlabki tushunchalar Germaniya qonun-
chiligida uchraydi. Jumladan, “Datenschutz” 
atamasi – “ma’lumotlarni himoya qilish” (data 
protection) boshqa davlatlar qonunchiligiga 
oʻz aksini topa boshlagan.

Rivojlangan davlatlarda shaxsga doir 
ma’lumotlarning tahlilini koʻrib chiqish maq­
sadga muvofiq. Jumladan, Kanadada shaxsiy 
ma’lumotlarning himoyasini tartibga soluv
chi bir nechta qonun mavjud boʻlib, xusu-
san, milliy darajada xususiy sektorda shaxsiy 
ma’lumotlarni toʻplash, ulardan foydalanish 
va oshkor qilish bog‘liq munosabatlarni tar-
tibga soluvchi Shaxsiy ma’lumotlarni himoya 
qilish va elektron hujjatlar toʻg‘risidagi (PIPE-
DA, BILL C-6 ) qonun qabul qilingan va ushbu 
qonun 2018-yil noyabr oyida oʻzgartirilgan va 
bir necha majburiy qonunni oʻz ichiga olgan. 
Federal departamentlar va Crown Corps kabi 
davlat sektori uchun ma’lumotlar maxfiyligi 
1983-yildagi Maxfiylik toʻg‘risidagi qonun bi-
lan tartibga solinadi.

1999-yilda Finlandiyada Shaxsiy ma’lu­
motlar toʻg‘risidagi qonunning yangi tahriri 
qabul qilinadi, ushbu qonunda shaxsiy ma’lu-
motlar toʻg‘risidagi ta’rifni oʻrganish ahami-
yatga molik. “Shaxsiy ma’lumotlar” tushun-
chasi shaxsning va uning xususiyatlarini yoki 
hayotiy sharoitlarining tavsifini anglatib, bu 
ma’lum bir shaxsni yoki uning oilasini yoki u 
bilan bir uyda yashaydiganlarni tavsiflovchi 
sifatida tan olinishi mumkin. Shuni ta’kid-
lash lozimki, ushbu qonunda “Shaxsiy kredit 
ma’lumotlari” ham jismoniy shaxsning moli-
yaviy holatini, uning majburiyatlarini bajarish 
qobiliyatini, unga berilgan kredit ishonch da-
rajasini baholashda foydalanish uchun moʻl-
jallangan shaxsiy ma’lumotlarni anglatishi 
nazarda tutilgan.[15].

Raqamli texnologiyalar asrida shaxsiy 
hayot daxlsizligini ta’minlash uchun shaxsiy 
ma’lumotlarni himoya qilish lozim. 

Tadqiqot natijalar tahlili 
Shaxsiy ma’lumotlarni himoya qilishning 

minimal standartlari
Shaxsiy ma’lumotlarni himoya qilishning 

xalqaro standartlari 40 yil davomida rivojlan-
di. Yuqorida ta’kidlab oʻtilganidek, shaxsiy 
ma’lumotlar tarixan shaxsiy hayot daxlsizli-
gi huquqining bir elementi shaxs toʻg‘risida-
gi ma’lumotlar sifatida koʻrib chiqilgan. Buni 
xalqaro hujjatlarda “maʼlumotlar maxfiyligi” 
(data privacy) va “shaxsiy hayot daxlsizligi 
huquqi” (right to privacy) atamalarining bir-
galikda ishlatilishida koʻrish mumkin. 

Shaxsiy ma’lumotlarni himoya qilish boʻy-
icha xalqaro darajadagi birinchi hujjatlar-
dan biri 1980-yildagi Yevropa Kengashining 
108-sonli konvensiyasi boʻlib, De Terwang-
neʼga koʻra, ushbu xalqaro hujjat shaxsiy 
ma’lumotlarni himoya qilish boʻyicha dastlab-
ki minimal standartlar deb hisoblanadi. Ush-
bu hujjatlarni tahlil qiladigan boʻlsak, sakkizta 
tamoyilni ajratib koʻrsatish mumkin 

1. Cheklangan yig‘ish prinsipi – ma’lumot-
lar qonuniy, ma’lumotlar subyektining roziligi 
bilan olinishi kerak.

2. Ma’lumotlar sifati prinsipi – shaxsiy 
ma’lumotlar ulardan foydalanish maqsadlari-
ga mos kelishi va bu borada aniq, toʻliq va dol-
zarb boʻlishi kerak.

3. Maqsadni aniqlash prinsipi – shaxsiy 
ma’lumotlarni toʻplash maqsadlari ma’lu-
motlarni yig‘ish vaqtidan kechiktirmasdan 
aniqlanishi kerak.

4. Foydalanishni cheklash prinsipi – shaxsiy 
ma’lumotlar oshkor qilinmasligi, yig‘ish va-
qtida koʻrsatilganlarga mos kelmaydigan ma-
qsadlarda foydalanilmasligi kerak.

5. Xavfsizlik prinsipi – shaxsiy ma’lumotlar 
yoʻqolishi yoki ruxsatsiz kirish, yoʻq qilish, foy-
dalanish, oʻzgartirish yoki ma’lumotlarni os-
hkor qilish kabi xavflardan oqilona xavfsizlik 
choralari bilan himoyalangan boʻlishi kerak.

6. Ochiqlik prinsipi – shaxsiy ma’lumotlar 
sohasidagi ishlanmalar, amaliyotlar va siyos-
atlarga nisbatan umumiy ochiqlik siyosati 
boʻlishi kerak.

7. Jismoniy shaxslarning ishtirok etish prin-
sipi – ma’lumotlar subyektlari ma’lumotlarga 
kirish va ularni tuzatish huquqiga ega boʻlishi 
kerak.

8. Javobgarlik prinsipi – ma’lumotlar 
nazoratchisi yuqoridagi prinsiplarga muvofiq 
ishlashini ta’minlash choralariga muvofiqligi 
uchun javobgar boʻlishi kerak.

Ushbu minimal standartlar hozirda koʻp­
lab mamlakatlarda har qanday shaxsiy ma’lu-
motlar qonunining bir qismi sifatida qabul 
qilinadi.

Shundan soʻng 2001-yilda Yevropa Ken-
gashining 108-konvensiyasiga qoʻshimcha 
protokol qabul qilindi. Ushbu hujjatlar shaxsiy 
ma’lumotlarni himoya qilishning yangi ikkin-
chi avlod standartlarini joriy etdi, masalan:

1. Belgilangan manzil ma’lumotlarini eks
port qilish cheklovlari – maxfiylikni himoya 
qilishning tegishli standartiga ega boʻlma-
gan mamlakatlarga shaxsiy ma’lumotlarni 
eksport qilish boʻyicha cheklovlarni talab 
qilish.

2. Minimal toʻplash – ma’lumot toʻplash 
faqat “cheklangan” emas, balki yig‘ish uchun 
zarur minimal boʻlishi kerak.

3. Qonuniy qayta ishlash – “qonuniy qayta 
ishlash” uchun umumiy talab.

4. Dastlabki tekshirishlar – potensial yuqori 
darajadagi xavfga ega boʻlgan shaxsiy ma’lu-
motlar tizimlari foydalanishga topshirilgunga 
qadar aniqlanishi va tekshirilishi kerak.

5. Yoʻq qilish – shaxsiy ma’lumotlarni 
saqlash maqsadlariga erishilgandan keyin 
yoʻq qilish yoki anonimlashtirish.

6. “Nozik (sensitive)” ma’lumotlarni himoya 
qilish – maxfiy ma’lumotlarning ayrim toifalari 
uchun qoʻshimcha himoya.

7. Avtomatlashtirilgan qayta ishlashni 
boshqarish – vakolatli organlar ma’lumot-
lar subyektlariga sezilarli ta’sir koʻrsatadi-
gan avtomatlashtirilgan qarorlar qabul qilish 
tizimlari odamlar tomonidan tekshirilishini 
ta’minlashi kerak va ma’lumotlar subyektlari 
bunday avtomatlashtirilgan ma’lumotlarni 
qayta ishlash mantigʻini bilishi kerak.

8. Toʻg‘ridan toʻg‘ri marketingdan voz ke-
chish – toʻg‘ridan toʻg‘ri marketingda shaxsiy 
ma’lumotlardan foydalanishdan “boshqar-
maslik” variantini taqdim etish talabi.

Bu me’yorlar Yevropa Ittifoqi mamlakatla-
rining qonunlarida oʻz aksini topgan.

Yevropada uchinchi avlod standartlarining 
paydo boʻlishi katta ma’lumotlar texnologi-
yasining jadal rivojlanishi va global hajmlar-
da xususiy kompaniyalar tomonidan toʻplan-
gan shaxsiy ma’lumotlar xavfsizligini ta’min-
lashga oid muammolar bilan bog‘liq boʻlib, 
2018-yilda Yevropa Parlamenti va Kengash-
ining Shaxsiy ma’lumotlarni qayta ishlash va 
bunday ma’lumotlarning erkin harakatlanishi 
boʻyicha jismoniy shaxslarni himoya qilish 
toʻgʻrisidagi 2016/679-sonli reglamentining 
yangi qoidalari (GDPR) kuchga kirgan.

Shu bilan birga, Yevropa Parlamen-
ti va Kengashining 2016-yil 27-apreldagi 
Shaxsiy ma’lumotlarga nisbatan huquqbu-
zarliklarning oldini olish, tergov qilish va 
aniqlash maqsadida vakolatli organlar to-
monidan shaxsiy ma’lumotlarni qayta ish-
lash toʻg‘risidagi 2016/680-sonli direktiva-
si qabul qilingan [16].

Demak, ushbu hujjatlarni tahlil qilsak, 
ma’lumotlarni himoya qilish boʻyicha Yevropa 
qonunchiligini isloh qilishdagi asosiy oʻzga­
rishlar quyidagilardan iborat:

1. Bu butun Yevropa Ittifoqida qoʻllanadi-
gan ma’lumotlarni himoya qilish qoidalari
ning umumiy toʻplami hisoblandi.

2. Barcha kompaniyalar ma’lumotlar-
ni himoya qilish boʻyicha barcha harakatlar 
toʻg‘risida ma’lumotlarni himoya qilish organ-
larini xabardor etishlari haqidagi joriy talab 
oʻrniga reglament ma’lumotlarini qayta ish-
lash bazalarining mas’uliyati va javobgarligini 
oshirishni nazarda tutadi.

3. Kompaniyalar va tashkilotlar ma’lu-
motlarni himoya qilish talablarining jiddiy 
buzilishi toʻg‘risida imkon qadar tezroq 
(agar iloji boʻlsa, 24 soatdan kechiktirmay) 
milliy nazorat organini xabardor qilishlari 
shart.

4. Tashkilotlar asosiy roʻyxatdan oʻtish 
joyida Yevropa Ittifoqi mamlakatidagi faqat 
bitta milliy ma’lumotni himoya qilish organi 
bilan ishlaydi. Odamlar ma’lumotlari Yevropa 
Ittifoqidan tashqaridagi kompaniya tomoni-
dan qayta ishlansa ham, oʻz mamlakatlaridagi 
ma’lumotlarni himoya qilish organiga muro-
jaat qilishlari mumkin.

5. Ma’lumotlarni qayta ishlashga rozilik 
zarur boʻlgan barcha holatlar aniq koʻrsatil-
gan boʻlishi.

6. “Unutilishga” boʻlgan huquq odamlarga 
Internetdagi ma’lumotlarni himoya qilishga 
yordam beradi, agar shaxs shaxsiy ma’lumot-
larini saqlash uchun qonuniy sabab boʻlmasa, 
ularga oʻz ma’lumotlarini oʻchirish imkoniya-
tini beradi.

7. Yevropa Ittifoqi bozorida faoliyat yu-
rituvchi va Yevropa Ittifoqi fuqarolariga oʻz 
xizmatlarini taklif qiluvchi kompaniyalar Yev-
ropa Ittifoqidan tashqarida ma’lumotlarni 
qayta ishlashda Yevropa Ittifoqi qoidalariga 
rioya etishlari talab qilinadi.

8. Yevropa Ittifoqiga aʼzo mamlakat-
lar ma’lumotlarni himoya qilish qoidalarini 
buzgan kompaniyalarga jarima solish huquqi-
ga ega boʻladi. Jarimalar miqdori 1 million 
yevro yoki kompaniya yillik aylanmasining 2 
foiziga teng.

GDPRda ma’lumotlarni himoya qilish 
qonunlari Yevropa Ittifoqiga a’zo barcha 
davlatlarda bir xil boʻlishini nazarda tutuv-
chi qoidalar mavjud. Shu bois GDPR Yevropa 
Ittifoqi boʻylab ma’lumotlarni himoya qilish 
qoidalarining yagona toʻplamini nazarda 
tutadi. Bu esa mamlakatda huquqiy ishonch-
lilik muhitini yaratadi, bu ham operatorlar, 
ham ma’lumotlar subyektlari uchun foyda 
keltiradi.

GDPR hozirda shaxsiy ma’lumotlarni hi-
moya qilishda dunyodagi eng kuchli rejim hi-
soblanadi. G. Buttarellining fikriga koʻra, Yev-
ropadan boshqa mamlakatlarga ham “oltin 
standart” oʻrnatishga xizmat qilishi mumkin. 
Yevropa Ittifoqi fuqarolari maʼlumotlarini qa-
yta ishlovchi kompaniyalardan GDPR qoida-
lariga qayerda boʻlishidan qatʼi nazar, rioya 
etishni talab qilish bu standartlarni Yevropa 
Ittifoqidan tashqariga ham kengaytirish im-
koniyatini oshiradi [18].

Xulosalar
Yuqorida nomlari keltirilgan xorijiy va 

milliy olimlarning ishlari va xalqaro standart
larning tahlili shuni koʻrsatadiki, Oʻzbekiston 
Respublikasida shaxsiy hayot daxlsizligini 
ta’minlash tizimini takomillashtirish boʻyicha 
quyidagi istiqbolli yoʻnalishlar belgilab olini-
shi maqsadga muvofiq boʻladi: 

birinchidan, shaxsga doir ma’lumotlarni 
operator va tegishli shaxs tomonidan nazorat 
qilish, shaxsiy ma’lumotlarni qayta ishlash ja-
rayoni shaffofligini oshirish, axborot almashi­
nuvini maqbullashtirishda zamonaviy ax-
borot-kommunikatsiya texnologiyalarini joriy 
etish; 

ikkinchidan, shaxsga doir ma’lumotlarni 
saqlash va ishlov berishda, operatorlarni tan-
lashda mas’uliyat hamda tegishli mansabdor 
shaxslarning bilim va malakasini oshirish; 

uchinchidan, shaxsiy hayot daxlsizligi-
ga oid ma’lumotlar reyestrini shakllantirish 
orqali shaxsiy ma’lumotlardan ommaviy man-
faatlar nuqtayi nazaridan foydalanishning 
aniq mexanizmini ishlab chiqish; 

toʻrtinchidan, shaxsiy hayot daxlsizligiga 
oid ma’lumotlar bilan ishlovchi shaxslarga, 
ekspert va mutaxassislarga qoʻyiladigan ma­
laka talablarini ishlab chiqish taklif qilinadi.

